
Með tölvubréfi þann 23. nóvember sl. óskaði atvinnuveganefnd eftir upplýsingum um fjölda félaga 
sem ekki uppfylla ákvæði laga um kynjahlutföll meðal stjórnarmanna. Óskað var eftir upplýsingum 
fyrir árin 2014 -  2019. Einnig var óskað eftir upplýsingum um hve mörgum þeirra félaga sem ekki 
uppfylltu skilyrði um kynjahlutföll stjórnamanna beittu hlutfallskosningu við kjör stjórnar.

Ákvæði um kynjakvóta í stjórnum félaga er að finna í 1. mgr. 63. gr. laga nr. 2/1995 um hlutafélög, 
39. gr. laga um einkahlutafélög, 27. gr. laga nr. 22/1991 um samvinnufélög og 13. gr. laga nr. 
50/2007 um sameignarfélög. Ákvæðin komu ný inn í lög um hlutafélög og einkahlutafélög 2010 og 
inn í lög um samvinnufélög og sameignarfélög 2011 og tóku gildi 1. september 2013. Í 
framangreindum ákvæðum er ekki að finna bein viðurlög ef ekki er farið eftir fyrirmælum laganna um 
kynjakvóta. Eftirliti fyrirtækjaskrár sem starfrækt er af ríkisskattstjóra hvað varðar kynjakvóta í 
stjórnum félaga er þannig háttað að við skráningu tilkynninga um breytingu á stjórnum félaga, kannar 
fyrirtækjaskrá hvort skipan stjórnar er í samræmi við ákvæði laga um kynjakvóta í stjórnum. Telji 
fyrirtækjaskrá svo ekki vera er viðkomandi félag upplýst um það og því gefinn kostur á að bæta úr en 
að öðrum kosti er skráningu tilkynningar um breytingu á stjórn hafnað.

Við umræðu um það hvort markmiðum lagabreytinganna 2010 og 2011 hafi verið náð og um beiting 
viðurlaga séu kynjahlutföll stjórnarmanna félaga ekki í samræmi við lög þarf að hafa í huga að ekki 
nægir að mæla hlutföll kynja í stjórnum félaganna heldur þarf að skoða hvert einstakt félag. Þannig 
getur stjórn félags verið skipuð í samræmi við lög, þ.e. einum eða þremur stjórnarmönnum, þó að 
kynjahlutföll stjórnarmanna nái ekki 40% hlutfalli. Því þarf að skoða fjölda stjórnarmanna og 
samsetningu stjórna þeirra félaga sem falla undir framangreind ákvæði um kynjahlutföll 
stjórnarmanna. Að beiðni ferðamála-, iðnaðar- og nýsköpunarráðherra gerði atvinnuvega- og 
nýsköpunarráðuneytið úttekt síðastliðið vor á stöðu þessara mála. Úttektin varð gerð samvinnu við 
ársreikningaskrá. Teknar voru saman upplýsingar um fjöldi þeirra félaga sem falla undir ákvæði laga 
um kynjahlutföll í stjórnum þ.e. félög þar sem ársverk eru 50 eða fleiri. Einnig var skoðaður fjöldi 
stjórnarmanna í framangreindum félögum og kynjahlutföll stjórnarmanna. Við greiningarvinnuna 
voru skoðuð gögn vegna reikningsársins 2018.

Félög með 50 ársverk eða fleiri skv. ársreikningum 2018 voru 394 talsins. Í greiningarvinnu sinni 
skoðaði ráðuneytið samsetningu stjórna félaganna 394 en ítrekað er að upplýsingarnar byggja á 
ársreikningum félaganna fyrir reikningsárið 2018 og því kann einhver breyting að hafa orðið á 
stöðunni á síðustu tæpum tveimur árum. Kynjahlutföll stjórnarmanna í félögunum 394 voru skv. 
ársreikningum 2018 eins og hér segir:

- 1 stjórnarmaður: 76 félög, engin krafa um kynjakvóta og því ekki tiltekið um tölur kynjanna

- 2 stjórnarmenn: 27 félög, af þeim eru 15 félög með samsetta stjórn og 12 félög með tvo
stjórnarmenn af sama kyni



- 3 stjórnarmenn: 155 félög, af þeim uppfylla ekki 33 félög kynjakvóta þar sem allir
stjórnarmenn í þeim félögum eru af sama kyni

- 4 stjórnarmenn: 25 félög, af þeim uppfylla ekki 13 félög kynjakvóta, 12 félög uppfylla
kvótann

- 5 stjórnarmenn: 96 félög, af þeim uppfylla ekki 7 kynjakvóta, 89 félög uppfylla kvótann

- 6 stjórnarmenn: 5 félög, af þeim uppfyllir 1 félag ekki kynjakvóta, 4 uppfylla kvótann

- 7 stjórnarmenn: 10 félög, og öll uppfylla kynjakvóta

Samkvæmt framansögðu uppfylla 66 félög af 394 ekki ákvæði laga um kynjahlutföll stjórnarmanna. 
Sambærilegar upplýsingar liggja ekki fyrir vegna áranna 2014-2017 og 2019. Eins og fyrr segir 
verður að hafa í huga að stjórn félags getur verið skipuð í samræmi við lög þó að kynjahlutföll 
stjórnarmanna nái ekki 40% hlutfalli. Á það við í tilvikum þeirra 76 félaga sem voru með einn 
stjórnarmann og þeirra 122 félaga sem voru með þrjá stjórnarmenn.

Tölulegar upplýsingar um fjölda félaga sem beita hlutfallskosningu við kjör stjórnarmanna liggja ekki 
fyrir þar sem félög upplýsa almennt ekki um slíkt í tilkynningum vegna skráningar í fyrirtækjaskrá.


